
Автор чонның пазылбин пӱткен чайаачызының кибiрлерiнең хыстарның

хылиин-омазын,  iстi-кӧңнiн чарыдарында уғаа килiстiре тузаланча.  Ах кiстер

тӧлi хыстарынаңар чоох апарып, автор хакас ипчiнiң ӱлӱзiнеңер сағыстарынаң

ӱлесче.  «Сарығ састығ,  свечi осхас  сылағай»  Ах  кiстер  хыстары  хайдаң

пасталғаннаңар  автор  кип-чоох  чiли  чоохтапча.  Чонның пазылбин  пӱткен

чайаачызында тоғасчалар андағ кип-чоохтар, хайда аңҷылар, тайғада ипчi тоғас

парып, оларнаң чуртап салчалар. Ағас, тимiр узы Сапон, ыраххы тайғада аңнап

чӧрiп,  iдӧк  хыс  ағыл  килтiр.  Кӧп  чоохтар  тараан  полза  даа,  олар  ынағ

чуртааннар паза iкi хыс тӧрiткеннер. Улии, «хоғдыра хурсахта килгенi» – абахай

Сарығ Пазыҷах.  Аннаң пасталча  ноо  даа  сӧӧкте  постарының омазын

чiдiрбинчеткен  Ах  кiстер  тӧлi.  «Род  чазир  абахайны»  хонҷых  ааллардағы

пайлар,  аны сахлатха  саап,  марығлазып,  пыласчалар.  Iди,  Сарығ Пазыҷахты

аның ӱчӱн  турызар  кiзi чохта  (пабазы  Сапон  ол  тусха  ӱреен,  iҷезi чадығда

полған) Олакайға тут парыбысчалар.

Автор  Сарығ Пазыҷахтың тастындағы  кӧрiмiн,  фольклор  кибiрлерi

хоостыра чир-чайааннаң палғалыстырып, хоос эпитеттернең, тиңнестiрiглернең

тузаланып, нымзах паза паарсах кӧңнiнең хоостапча: «Ол туста Сарығ Пазыҷах

суғ хазында наа ла пысчатхан нымырттарны, теерiп,  чiп чӧрген. Пу чазынаң

ирте тыыбысхан хыс полған. Iҷезiнiң аллығ, узун даа кӧгенеен кис салған полза,



чиит, тың пӱдiзi iле пiлдiр турған. Сарымсых халын сӱрместерiнде чоғар сунған

сай маниттер сығдырас парча. Арығ наағыҷахтарында пырланҷых оймағастар,

кӧбiг  ирнiлерi хызылғат  ӧңнiг.  Ахсына  нымырттар  тастаан  сай  наағындағы

оймағастар, ӧрiнген чiли, ойналыза тӱсчелер…»

Сарығ Пазыҷахтың омазы хоостыра автор хынған нимес ирiнең чуртаан

ипчiнiң ачығ ӱлӱзiн чарытча. Тиңнестiрiг хоос оңдайнаң тузаланып, ол кӧзiтче,

хайди кӧӧленiс чох хоных ипчiнi часкалығ итпинче: «Хырых пис частығ ипчее

тӧӧй полбаан ирте уғзал парған Сарығ Пазыҷах. Харахтары тирең тӱс партыр…

Хайда  ол  кӧбiг  ирiннер,  нымырттар  ахсына  тастаан  сай  пырлахтана  тӱсчең

наағындағы иптiг оймағастар? Хайда, хайнатхан саас чiли, сӧӧлiнiп, сарымзых

сағылысчаң сiлiг сазы?» 

Андағох  ӱлӱс  тӱскен  Сарығ Пазыҷахтың хызына  –  Аглонаа.  Пабазы

Олакай, Ягорның паза Аглонаның аразындағы кӧӧленiске тоғыр полып, хызын

хонҷых аалдағы Толағаның оолғына – Тӱрийге – ирге пирiбiзерге позы апар

салча.  Iди,  Аглона,  iҷезi чiли,  хынминчатхан  кiзiдең хоных  хонча.  М.

Чебодаевтің орта  сӧстерiнең,  романның иң не  чӱрек  кӧӧрестiг,  иң не

хыйалланыстығ, ачығ пузуғыстығ кизектерi оларға чарыдыл парғаннар.

Паачанның паза  Сапонның iкiнҷi хызы  –  Хызапыйа  Софоновна  –  наа

ипчiнiң омазын  чарытча.  Хызапыйа  Софоновна,  пиҷезiн  арачылирға  парып,

кiчiгдӧк хыйалға кiр парып, улуғ чобағда орыс семьяға учурап парча. Олар аны

пала  идiнiп  ӧскiрчелер.  Аннаң андар  ол,  кӧп  чыллар  тӧреен  чирiнең ырах

чуртап,  улуғ пiлiстiг  кізі пол  парча,  партия  чӧбiнең тӧреен  аалынзар  колхоз

тӧстирге килче. Ол тоғыста Хызапыйа Софоновна прай кӱзiн, пiлiзiн, сӱмезiн

салча. Иптiг, пазымнығ Сарығ Пазыҷахтың паза Аглонаның хыринда Хызапыйа

Софоновна пасха хылыхтығ: ол  ӧткiн, кӱлӱк, махачы, махалығ, позының ӱчӱн

турыс  пiлче.  Аның пик  хылиин  Аглонадаңар  чоохтанған  сӧстерi

киречiлепчелер: «Мин хынминчам чазығ хылыхтығ улусха. Саңай даа туңмам

ползын, постың ӱчӱн турыс пiлерге кирек…». Автор, iстiндегi чооғын, аннаңар

пасхалары  чоохтасчатханынаң тузаланып,  пiр-iкi танығнаң Хызапыйаның

сылағай  сынын,  сiлiг,  нымзах  чӱрегiн,  олох  туста  пик  хылыхтығ устағҷы



полчатханын таныхтапча.

Алынҷа  таныхтирға  кирек,  романда  автор  прай  хакас  литературазында

пастағызын на уғаа сидiк, ам даа хол ӧртепчеткен сурыға теелче – тиксi Совет

Союзында  прай  чонға  улуғ хыйал  паза  улуғ ӱредiг  ағылған  отыс  читi чыл

хорылызына.  Ол  туста  кӧп  чоннарның хыйға,  ӱгредiглiг,  чайаачы кiзiлерiнiң

тыннары пыро чох  ӱзiлгеннер. Прай ол кирек романда Кӧстiгестiң тайма хоп

пiчiктерiнең паза  «сынҷых»  iстегҷiзi Ароновтың соох  сӱлейке  харахтары

пастыра кӧзiдiлче. 

К.  Нербышев  «Кӧгiм  хорымнарда»  романда  пiлдiзi чох  туста  чонның

сағызы хайди алысчатханын кӧзiдерге улуғ кӱс салча. Пiр саринда, наа хоных

чиңерiне улуғ хозым итчеткен Ягор паза Хызапыйа Софоновнанаң пасха, Рамей

Иванович,  Мишка  Омельянов,  Потылицыннар  ирепчi.  Пу  улуғ опыттығ

коммунисттер  постары  даа  кӧп  хыйал  кӧрчелер.  Автор  Потылицынның

чуртазын хан ӱлгӱзi тузында революционнай тоғыс апарған ӱчӱн ыстырғанын,

чоннаң палғалызын кӧзiдiп,  чарытча.  Аалдағы чонның паза  Ягорның хараан

азып, олар наа хоных ниме ағылчатханын iле сығарчалар. Пу омаларны, чоннаң

палғалыстырып, сын хоостааны чонның сағыс-кӧгiзi алғаанын iле сығарча.

Рамей Ивановичнең Кабрӱс, тӧреен хыйғалары, сыдамахтары сылтаанда,

устағ тоғыс апарарға чайалған кiзiлер иде хоостал парғаннар. Улуғ таланттығ

устағҷы пол парған Кабрӱстiң омазы кiзi хайхатча. Пу хакас чонның аразынаң

сыххан пiчiк пiлбинчеткен кiзi. Че ол чир-суғҷыларынаң хада, чон кибiрлерiн

наа  оңдайнаң тузаланып,  алҷаастарны  тобырып,  коммунисттердең ӱгренiп,

тӱрченiң не аразында чахсы хоныхтығ колхоз тӧстепче. Позы даа, арынып ала,

палаларынаң хада пiчiкке  ӱгренiп пастапча. Кабрӱстiң ома-хылиин автор улуғ

паарсаснаң, пӧзiк кӧдiрiлiснең хоостапча.

Оңнығ матырларға  тоғыр-пасха  чайалчалар  Совет  ӱлгӱзiн  пу  харахнаң

кӧрбинчеткен  пайлар,  оларның тӧлi паза  хасхылар:  Сакис,  ӱртӱнҷек  тӧлi,

Хулатай харындастар,  Ызырға ооллары,  Камис хам.  Хасхы Сакис –  iстi чох,

чабал хылыхтығ кiзi. Ол наа ӱлгее сайбағ идерге прай сӱмезiн салып кӱстенче.

Ол  –  ыырҷы.  Аның омазын  автор  сын,  толдыра  хоостапча.  Мында  хакас



литератураның оңнығ нимес  матыр хоостир  кибiрiнiң теелiзi чарых кӧрiнче.

Сакис, пасха хасхылар чiли, ӧӧрге пiрiкпинче. Ол, чалғызан чӧрiп, чонға хыйал

ағылып,  позының чонға  хыртызын  хандырча.  Чоннаң чарылып,  кiзi омазын

чiдiрген кiзi кiчiг палаларны даа айабинча, улуғ апсахтарны даа улуғлабинча.

Автор  пу  оманы  ағаа  турыстыра  азан  сӧстернең,  эпитеттернең,

тиңнестiрiглернең чарытча:  «тимiрдең урған осхас сыт ирен»,  «хан  iс салған

кiзi»,  «пӱӱр чiли,  чазыда  хоныхтығ кiзi»,  «хусхун чiли,  ӱстӱне сегiрiбiскен»,

«тӧреенiнең чабал кiзi».

«Кӧгiм  хорымнарда»  автор  чир-чайаанның омазына  улуғ хайығ салча.

Романда  чоохталчатхан  хорығлар  Кӧгiм  Хорымнар  чирде  иртчелер.  Читi

хорымнар  пастыра  К.  Нербышев  тӧреен  чир-сууның сiлиин  хоостапча,  ағаа

хынызын,  поғдархазын  кӧзiтче.  Писатель  чир-чайаанның омазынаң

матырларның сағыс-хылиин,  iстi-кӧңнiн  чарыдарында  алғым  тузаланча.  К.

Нербышев,  чир-суунзар  хатап  айланып,  аның сiлиине  хайхап,  позының

хыйаллығ чуртазын сағысха кирiп ӧзелчеткен Хызапыйа Софоновнаның кӧңнiн

уғаа  ӧтiг,  морсымнығ сӧстернең хоостапча.  Ырах-ырах  чирлерде  чуртап,  ол

тӱзiнде тӧреен чирiн сыбыра кӧрҷең.  Тӱзiндегi чорыхтарда ол удаа хайдағ-да

кiзiнiң кееркестiг,  «чӱрек  ылғастығ»  ӱнiн  исчең.  Улуғларның сӧстерiнең,  iди

аны тӧреен  чирiнде  астых  парған  Ымайы позынзар  хығырча.  «Хызапыйның

ачығ туста харғап парған чирi» кӧп чыллар соонаң, аны сағаан чiли, чалахай

удурлапча.  Тӧреен  чирiнiң алнында  пыроссынып,   Хызапыйа  Софоновна

сурынча:  «Пыром  таста…  Пыром  таста,  хайран  чирiм!».  Хакас  чон

улуғлапчатхан Ымай,  Хызапыйаның кӧрiзiнең,  –  ол  «тӧреен чирiне тӱгенмес

хыныс», «учурабаан кӧӧленiс», «кӧрбеен ырыс».  Iди, сын коммунисттiң, хатығ,

пик сындырлығ устағҷы Хызапыйа Софоновнаның сағызында Кӧгiм Хорымнар,

Ымай,  тӧреен  чир  омаларның пiрiккенi матырның чир-чайаанға  чағын

полчатханын, аннаң кӱс алчатханын, ырыстығ полчатханын киречiлепче.

Матырларның чир-чайааннаң палғалызын  чарыдып,  автор  чир-сууна

позының илбек хынызынаңар уғаа иптiг, хоос сӧстернең пасча. Сакис хасхының

хылиин чарыдарында даа ол Кӧгiм Хорымнар омазынаң тузаланча. Кӧп чобағ



ит  салып,  ол  хонҷых Тыва  чирiнзер  хазып,  анда  пик  чурт  салынча,  ипчi ал

салча.  Че хайди даа  кiзi чирiнде чахсы чуртаза,  ол Сойан тағларынаң Кӧгiм

Хорымнар  саринзар  «ӧзелiстiг  хайланып-сарнанып»  харахсынча,  «хайдағ-да

чӱректегi тирең сыстас» аны тӧреен чирiнзер тартча. Оңнығ нимес матырның

чiли,  Сакистiң чонының алнында  пырозы  улуғ:  ол  аал  соведiнiң кнезiнiң

Рамейнiң кiчi палаларын чох ит  салған,  чиит туста Хызапыйа Софоновнаны

хыйалға кир салған,  Олчаның чуртазын сайбап салған.  Андағ даа  полза,  ол,

олаңай кiзi чiли, тӧреен чирiне сағынча, паза аның ахтанҷаң оңдайы чоғыл тiп

пiлiнче. Iди, автор Сакиске хара киректерi ӱчӱн иң хатығ чарғы-чахаан пирген:

паза хаҷан даа тӧреен Кӧгiм Хорымнарынзар айланмасха.

Романның тiлi уғаа иптiг, пай, хоос. Чииттернiң хынызын, чир-чайаанның

сiлиин  хоостирында  авторның узы  прай  ӧңнең чалтыри  тӱсче.  Чуртастағы

хорығларны,  талазығларны хоостапчатса,  пазар кибiрi саңай алызып,  сӧстерi

дее ағаа килiстiре хатығ арах пол парча.  Кӧп метафораларнаң, эпитеттернең,

тиңнестiрiглернең килiстiре  тузаланып,  чонның чуртазын,  матырларның ома-

хылиин, чир-суун хоостапча  (вата осхас нымзах кии; таныҷах кӧзӧде  ӧстеп

сал турча; кӧгiлбей суух ай чарии; ӧкпеленiс кӧӧ ӱӱл килген; чарых кӧӧленiс кизе

сабылған кӱн полған ол; иртенiнде, андағ улуғ киректi).

Романда  кiзi омазын  чарытчатхан,  ӧӧн  сағысты  iле  сығарарға

тузаланылчатхан  хоос  кибiрлiг  сӧстер,  кiзiнiң кӧңнiн чайлапчатхан  сiлiг,  хай

пiрее  тустарда  кӱлкiстiг  кизектер  илееде.  Автор,  чииттернiң чарых,  сiлiг

кӧӧленiзiн чарыдып,  чӱрек ачыстығ хоос  ӧңнер таапча.  Олар романны чонға

чағын, оңарылыстығ итчелер.

Каркей Нербышевтiң «Кӧгiм хорымнарда» пастағы романы, хакас чонның

чуртазына  чарыдылып,  ӧтiг  ӧңнiг,  чӱрек  кӧӧрестiг  иде  пазылып,  хакас

литературазын тилiдерiне улуғ хозым иткен. 

